
Kalaallit Nunaanni eqqartuussisarnermik inatsisip aamma Kalaallit Nunaanni 

pinerluttulerinermi inatsisip allanngortinneqarneri pillugit inatsit (Kalaallit Nunaanni 

eqqartuusisarnermik inatsimmi malittarisassat il.il. nutarterneqarnerat) pillugu 

siunnersuummut missingiutip Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartut aalajangiiffigisassaattut siunnersuut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

 

Saqqummiussissut 

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

Siullermeerinninneq 

 

Inatsisit atuutsinneqarnerannut suliassaqarfiup sunniuteqarluartuunissaata aamma 

ullutsinnut naleqquttuunissaata, aamma taamaalilluni innuttaasut kissaataannut 

inatsisitigullu naapertuuttoqarneranik misigisimasaannut sapinngisamik pitsaanerpaamik 

naapertuuttuunissaata qulakkeerneqarnissaanik Naalakkersuisut ataavartumik 

kissaateqarnerat tunngavigalugu inatsisissatut siunnersuut manna saqqummiunneqarpoq.  

Suliat, piviusumik tunngavilersuisarneq pillugu piumasaqaatinik naammassinninnginnissaq 

akuerinagu, piffissaliussap naleqquttup iluani aalajangiiffigineqartarnissaat, 

eqqartuussiveqarnermi qarmaliussat siullersaanni pingaaruteqarluinnarpoq.  Inuit 

Pisinnaatitaaffii pillugit Europami Isumaqatigiissummi artikili 6 malillugu kikkulluunniit 

naapertuilluartumik eqqartuunneqarnissaminnut pisinnaatitaapput, aamma eqqartuussiviit 

arlaannaannulluunniit attuumassuteqannginnissaat aamma kinaassusersiortuunnginnissaat, 

illersuisumik ikiorneqarnissamik pisinnaatitaaffeqarneq aamma sulianik suliarinnittarnermi 

piffissat naleqquttuunissaat, tamatuma ilaatigut kinguneraa.  

 

Kalaallit Nunaanni eqqartuussisarnermik inatsisip naleqquttumik annertussusilerlugu, 

qallunaat eqqartuussisarnermik inatsisaanni piffissami 1. juni 2023-imiit 31. december 2024 

ilanngullugu allanngortitsinernik suliarineqarsimasunik, nutarterneqarnissaa inatsisissatut 

siunnersuummi siunertarineqarpoq.  Inatsisissatut siunnersuut aamma inatsisip ullutsinnut 

naleqquttuunissaata aamma oqartussaasut pisariaqartitaannut naleqqussarneqarnissaasa 

naammassineqarnissaannik, Inatsiseqarnermut ministereqarfiup suliassaqarfiani 

oqartussaasut arlallit siunnersuutigisimasaannik allanngortitsinerit arlaqartut 

naammassineqarnissaannik siunertaqarpoq. 

 

Pisut ilaanni, pinerluttoqarsimaneranik paasiniaanerup nalaani, pinngitsaaliilluni 

akuliunnerit pillugit, assersuutigalugu oqarasuaatinik naalaarnernut tunngassuteqartuni, 

najuutinngikkaluarluni atortut elektroniskiusut atorlugit politiit aamma illersuisup 

ivertinneqarsimasup peqataasinnaanerat, ilaatigut siunnersuutigineqarpoq. 

Oqarasuaatinik naalaarnernut aamma oqarasuaatit sorliit piffissami aalajangersimasumi 

oqarasuaammut aalajangersimasumut atassuteqarsimanersut pillugit paasissutissanik 

pissarsiniarnermut atatillugu ingerlatseriaatsip piuminarsarneqarnissaa aammattaaq 

siunnersuutigineqarpoq. 

 

Pinerluttulerinermi inatsimmi erseqqinnerusumik taasanik ingasattumik aamma 

navianartumik unioqqutitsinernut arlalinnut pinerluttoqarsimaneranik paasiniaanermut 

atatillugu, ullumikkut pisartunut taarsiullugu, taakkunani oqarasuaatit normui immikkut 

ittumik ilisimaneqartariaqarlutik, politiit, inummik akuliunnermut tunngassuteqartumik, 

naalaarsinnaanerat, eqqartuussiviup akuersissutigisinnaagaa, tamatuma kingunerissavaa.  

Taamaalillutik politiit eqqartuussivimmit sioqqutsisumik aalajangiinermik 

pissarsinissartik pisariaqartissavaat. 

 

Ingerlatseriaatsinut tunngatillugu, pinerluttulerinermik suliat sukkanerusumik 

suliarineqartarnissaat siunertaralugu, pingaarnertut isumaqatigiinniarnissamut 

sioqqutsisumik piffissamik aalajangersaasoqarsinnaaneranut malittarisassaq 

eqqunneqassaaq.  Tamanna naleqquttutut isigineqarpat, suliami unnerluussisussaatitaasut 

suli unnerluussummik saqqummiussinnginneranni, eqqartuussiviup suliami pingaarnertut 

isumaqatigiinniarneq piffissalersinnaagaa, taamaalilluni suliaq 

saqqummiunneqarsinnaaniassammat ullorsiutini piffissaliisoqarnissaa, siunnersuutip 

kingunerissavaa.  Sioqqutsisumik piffissamik aalajangersaasoqarnissaa pillugu noqqaassut, 

unnerluussisussaatitaasunit aamma pissutissalimmik pasisamit (illersuisumit) 

saqqummiunneqarsinnaasussaassaaq.  Pinerluttulerinermik suliat ataatsimut sivisussusaasa 

sivikillisinneqarnissaat aalajangersakkap siunertaraa. 

 

 

Taamatut oqaaseqarlutik Naalakkersuisut immikkoortoq Inatsisartuni 

suliarineqartussanngortippaat. 

 

 

 

 

 

 

 

 

 

 

 

 

 

 

 

 

 

 


